
Lënda : Rekomandim për marrjen e masave për forcimin e mëtejshëm të 

rolit të Gjykatave në drejtim të trajtimit të çështjeve të dhunës 

me bazë gjinore dhe dhunës në familje përfshirë femicidin. 

 

Drejtuar : KËSHILLIT TË LARTË GJYQËSOR 

          TIRANË 

         

Të nderuar, 

Avokati i Popullit, si një institucion i pavaruar, në ushtrimin e funksioneve të 

tij sipas Kushtetutës së Republikës së Shqipërisë dhe Ligjit Nr. 8454, datë 

04.02.1999 “Për Avokatin e Popullit”, të ndryshuar, tregon kujdes të veçantë 

lidhur me promovimin, mbrojtjen dhe garantimin e të drejtave dhe lirive 

themelore të njeriut, duke përfshirë dhe të drejtat e grave dhe vajzave, si pjesë 

e pandashme e të drejtave të njeriut. 

Dhuna ndaj grave dhe vajzave dhe dhuna në familje me të gjitha format e saj, 

përbëjnë shkelje të të drejtave të njeriut dhe cënon rëndë dinjitetin, shëndetin 

dhe të drejtën e jetës, të drejta këto të sanksionuara në Kushtetutën e 

Republikës së Shqipërisë dhe një sërë dokumentash ndërkombëtare të 

ratifikuara nga vendi ynë. 

Vrasja e grave dhe vajzave është forma më ekstreme e dhunës me bazë 

gjinore dhe kjo formë e rëndë ka shënuar rritje vit pas viti, si në rang global 

ashtu edhe në Shqipëri1. 

                                                 
1 Norma e femicidit në Shqipëri për vitin 2021 ishte 0,85 për 100,000 popullatë gra dhe vajza; në vitin 2022 kjo normë 

ra në 0,50 dhe në vitin 2023 u rrit në 0,84. Krahasimi me disa nga vendet e rajonit dhe Bashkimit Evropian për vitet 

2021, 2022 dhe 2023 tregon se: 

mailto:ap@avokatipopullit.gov.al
http://www.avokatipopullit.gov.al/

Që prej vitit 2013, Këshilli Social Ekonomik i Kombeve të Bashkuara, duke 

i konsideruar vrasjet e grave dhe vajzave/femicidet si alarmante për shkak të 

rritjes së numrit të tyre në rang global, nëpërmjet Deklaratës së Vjenës mbi 

Femicidin2, i ka nxitur  Shtetet Anëtare:“Të ndërmarrin masa në lidhje me 

detyrimin e tyre të kujdesit të duhur për të mbrojtur gratë si dhe për të 

parandaluar dhe ndjekur penalisht femicidet, për të ndërmarrë iniciativa 

institucionale për përmirësimin e parandalimit të femicideve dhe sigurimin e 

mbrojtjes ligjore me mjete juridike dhe dëmshpërblimin e grave të mbijetuara 

të dhunës ndaj grave, në përputhje me traktatet ndërkombëtare dhe të 

shqyrtojnë miratimin dhe zbatimin e legjislacionit për të hetuar, ndjekur 

penalisht, ndëshkuar dhe korrigjuar femicidin në përputhje mepërvojat 

efektive të disa vendeve.” 

Avokati i Popullit, ka ngritur Observatorin për Femicidet në Shqipëri3, që 

prej muajit mars të vitit 2024. Observatori për Femicidet është një 

mekanizëm monitorimi lidhur me vrasjet e grave/vajzave, me qëllim 

parandalimin e këtij fenomeni dhe fuqizimin e mekanizmit për mbrojtjen dhe 

mbështetjen e viktimave të dhunës gra/vajza. 

Nëpërmjet Observatorit për Femicidet mblidhen të dhëna në nivel kombëtar, 

të cilat i nënshtrohen një analize të thellë, që shërben për idendifikimin e 

boshllëqeve në zinxhirin e mekanizmit mbrojtës për viktimat e dhunës, si dhe 

dhënien e rekomandimeve për përmirësimin e situatës së dhunës ndaj grave 

dhe vajzave në Shqipëri, nëpërmjet përgatitjes dhe publikimit të raporteve 

vjetore. 

Bazuar në analizimin e të dhënave të mbledhura gjatë vitit 2024 në kuadër të 

Observatorit, Avokati i Popullit ka hartuar Raportin “Vrasjet e grave dhe 

vajzave dhe femicidi në Shqipëri, 2021-2023.”4 

Gjejmë rastin të falenderojmë, Gjykatat e Shkallës së Parë të Juridiksionit të 

Përgjithshëm, për nivelin e lartë të bashkëpunimit me institucionin e Avokatit 

                                                 
- Në 2021, norma e femicidit në Shqipëri ishte më e lartë se në Maqedoninë e Veriut, Itali, Slloveni, Serbi, Maltë, 

Kroaci, Bosnje dhe Hercegovinë, Çeki, Bullgari, Rumani, Greqi, Hungari dhe në Mal të Zi. 

- Në 2022, norma e femicidit në Shqipëri ishte më e ulët se në disa prej këtyre vendeve dhe më e lartë se në Slloveni, 

Maqedoninë e Veriut dhe Itali. 

- Në 2023, norma e femicidit në Shqipëri ishte më e ulët krahasuar me Maqedoninë e Veriut, por më e lartë se në të 

gjitha vendet e tjera të përzgjedhura për krahasim. 

 
2Deklarata e Vjenës mbi Femicidin, 

https://www.unodc.org/documents/commissions/CCPCJ/CCPCJ_Sessions/CCPCJ_22/_E-CN15-2013-NGO1/E-

CN15-2013-NGO1_E.pdf 

3Observatori për Femicidet është ngritur në përputhje me rekomandimet e dhëna nga Komiteti i Konventës CEDAW 

dhe Konventës së Stambollit etj, për mbledhjen, publikimin dhe analizimin e të dhenave për vrasjet e grave dhe vajzave 

në nivel kombëtar. Ky Observator mbështetet nga Programi i Përbashkët të Kombeve të Bashkuara dhe Qeverisë 

Shqiptare “T’i japim fund dhunës ndaj Grave”, i financuar nga Qeveria e Suedisë. 
4Shih Raportin në https://www.avokatipopullit.gov.al/sq/list/publications/rraporte-speciale-1/ 

https://www.unodc.org/documents/commissions/CCPCJ/CCPCJ_Sessions/CCPCJ_22/_E-CN15-2013-NGO1/E-CN15-2013-NGO1_E.pdf
https://www.unodc.org/documents/commissions/CCPCJ/CCPCJ_Sessions/CCPCJ_22/_E-CN15-2013-NGO1/E-CN15-2013-NGO1_E.pdf
https://www.avokatipopullit.gov.al/sq/list/publications/rraporte-speciale-1/

të Popullit në dhënien e informacionit dhe vënien në dispozicion të 

dokumentacionit të nevojshëm në kuadër të përgatitjes së këtij raporti. 
 

Raporti “Vrasjet e grave dhe vajzave- femicidi në shqipëri” (2021-2023), u 

lançua gjatë Konferencës Vjetore të AP,  me titull “ Femicidi- Problemi social 

përtej statistikave”, organizuar më datë 10 dhjetor 2024, në Ditën 

Ndërkombëtare të të Drejtave të Njeriut dhe në përfundim të 16 ditëve të 

Aktivizmit kundër Dhunës ndaj Grave. Në këtë konferencë pati një 

pjesmarrje të gjerë të përfaqësuesve të institucioneve të drejtësisë, 

institucioneve shtetërore përgjegjëse që trajtojnë çështjet e dhunës ndaj 

grave, përfaqësues të organizatave të shoqërisë civile dhe organizatave 

ndërkombëtare. 

Sipas raportit gjatë viteve 2021-2023, në Shqipëri u vranë 32 gra dhe vajza, 

nga të cilat 24 u vlerësuan si femicide ose vrasje për shkak të gjinisë, bazuar 

në kuadrin statistikor të OKB. 

Sipas kuadrit statistikor të OKB, për qëllime të mbledhjes së të dhënave dhe 

prodhimit të statistikave, vrasjet e grave dhe vajzave të lidhura me gjininë 

ose Femicidet përkufizohen si: “Vrasje me dashje të grave/vajzave të kryera 

nga partnerë intimë, nga anëtarë të tjerë të familjes dhe ato të kryera nga 

persona të tjerë bazuar në mënyrën e kryerjes ose në kontekste të veçanta 

treguese të motiveve gjinore”. 

Të dhëna të tjera treguan se 27 gra/vajza u vranë nga autorë me të cilët 

viktimat ishin në marrëdhënie familjare. Nga 28 autorët e vrasjeve, 26 ishin 

burra/djem dhe në dy raste autore ishin një grua dhe një vajzë. Në 28 raste 

autori është gjetur dhe në dy raste autori nuk është gjetur nga organet 

kompetente. Gjashtë autorë humbën jetën menjëherë pas ngjarjes, nga të cilët 

pesë u vetëvranë dhe një humbi jetën në përpjekje për t’iu shmangur 

arrestimit nga policia. Dy autorë humbën jetën në paraburgim gjatë hetimeve. 

Rezulton se në rreth 90% të rasteve viktimat dhunoheshin nga autorët e 

vrasjes përpara kryerjes së krimit, por vetëm 6 prej tyre (25%)  e kishin 

raportuar më parë në polici dhunën, dy prej këtyre rasteve ishin të pajisura 

me masa mbrojtëse (UMM/UM) në momentin e vrasjes, asnjë prej rasteve 

nuk ishte pajisur me Urdhërin për masat paraprake të Mbrojtjes së 

Menjëhershme. 

Avokati i Popullit, bazuar në gjetjet e këtij raporti dhe në praktika të vendeve 

të tjera evropiane, të cilat kanë ngritur Observatorin për femicidet, do të vijojë 

punën për përgatitjen e raporit vjetor për vitin 2024. Objekt shqyrtimi dhe 

monitorimi në këtë raport do të jenë përveç vrasjes së grave dhe vajzave/ 

femicidit, edhe vrasjet e grave dhe vajzave të mbetura në tentativë, plagosjet 

e rënda me dashje (neni 88 i Kodit Penal) dhe shkaktimi i vetëvrasjes (neni 

99 i Kodit Penal) të ndodhura gjatë vitit 2024.  Për këtë qëllim, bashkëpunimi 

me të gjitha gjykatat po vijon edhe gjatë vitit 2025. 
 

Avokati i Popullit vlerëson se Gjykatat e Rretheve Gjyqësore luajnë një rol 

thelbësor në trajtimin dhe parandalimin e dhunës ndaj grave dhe femicidit, 

duke kontribuar në forcimin e drejtësisë dhe mbrojtjen e viktimave. Përmes 

shqyrtimit të kujdesshëm të çështjeve, aplikimit të ligjit në mënyrë të drejtë 

dhe të paanshme, si dhe dhënies së masave mbrojtëse të menjëhershme, këto 

gjykata ofrojnë një mekanizëm të rëndësishëm për adresimin e rasteve të 

dhunës me bazë gjinore. Puna e tyre është thelbësore për garantimin e 

ndëshkimit të autorëve, parandalimin e rasteve të përsëritura dhe 

ndërgjegjësimin e komunitetit për seriozitetin e këtij fenomeni. Në këtë 

mënyrë, gjykatat e rretheve gjyqësore kontribuojnë drejtpërdrejt në ndërtimin 

e një shoqërie më të sigurt dhe më të drejtë për gratë. 

Avokati i Popullit ka konstatuar se këto çështje janë trajtuar me seriozitet, 

duke siguruar shqyrtim më të shpejtë dhe dhënie të vendimeve që reflektojnë 

një qëndrim më të prerë ndaj autorëve të dhunës. Përgjithësisht gjykatat kanë 

treguar një angazhim të lartë në interpretimin e ligjit në përputhje me 

standardet ndërkombëtare për të drejtat e njeriut. 

Vërehet se në rastet kur vendimet gjyqësore janë zbatuar me përpikëri, janë 

parandaluar akte të mëtejshme dhune dhe është garantuar mbrojtja reale e 

jetës dhe sigurisë së grave. Zbatimi i menjëhershëm i urdhrave të mbrojtjes, 

ndjekja penale e shkelësve të vendimeve gjyqësore dhe angazhimi i 

strukturave përgjegjëse për ekzekutimin e këtyre vendimeve janë elementë 

thelbësorë për të siguruar që drejtësia të mos mbetet vetëm në letër.  

Forcimi i bashkëpunimit ndërinstitucional dhe përgjegjësia e strukturave 

zbatuese janë thelbësore për të garantuar që vendimet e gjykatës të kenë 

ndikim real në jetën e viktimave dhe në parandalimin e femicidit. 

Në kuadër të raportit të përgatitur nga Avokati i Popullit, janë shqyrtuar të 

gjitha vendimet gjyqësore të dhëna nga gjykatat e Rretheve Gjyqësore të 

Juridiksionit të Përgjithshëm, që lidhen me vrasjen e grave dhe vajzave për 

shkak të gjinisë si dhe disa nga vendimet e Gjykatës së Apelit të Juridiksionit 

të Përgjithshëm. 

Bazuar në gjetjet e raportit janë vërejtur disa problematika, të cilat lidhen 

kryesisht me qasjen gjinore dhe koordinimin ndërinstitucional gjatë trajtimit 

të çështjeve të vrasjes së grave dhe vajzave/ femicidit dhe dhunës ndaj grave. 

-Rezulton se përgjithësisht gjykatat nuk i kushtojnë vëmendjen e duhur 

historikut të dhunës ndaj viktimës dhe kryerjes së një analize të hollësishme 

të motiveve të krimit. 

-Në rastet e pushimit të çështjes për shkak të vdekjes së autorit, vendimet 

gjyqësore janë shumë formale dhe nuk përmbajnë informacion mbi 

historikun e dhunës ndaj viktimës dhe elementë të tjerë që lidhen me kryerjen 

e krimit për shkak të gjinisë. 

-Nuk rezulton se gjykatat të kenë kërkuar informacion nga Mekanizmat e 

Koordinuar të Referimit (MKR) në rastet kur viktimat ishin të pajisura me 

UMM/UM në momentin e ngjarjes apo kur kishin qënë më parë të pajisura 

me UMM/UM. 

-Megjithëse në praktikë, lëshimi i urdhrave të mbrojtjes dhe gjykimi i rasteve 

të dhunës me bazë gjinore mbetet një detyrë sfiduese, është e domosdoshme 

që prokurorët dhe gjyqtarët të interpretojnë legjislacionin në përputhje me 

standardet ndërkombëtare dhe me një qasje të ndjeshme gjinore duke vënë 

në plan të parë mbrojtjen e integritetit fizik dhe emocional të viktimave. 

Në Vërejtjet Përmbyllëse të Komitetit për Eliminimin e Diskriminimit ndaj 

Grave (CEDAW) për raportin e Vtë periodik të Shqipërisë5, janë përfshirë 

disa rekomandime për gjykatat, të cilat synojnë përmirësimin e trajtimit të 

çështjeve që lidhen me dhunën ndaj grave dhe femicidin.  

Disa nga rekomandimet kryesore lidhen me: 

- nevojën për përshpejtimin e procedurave për të garantuar që viktimat të 

kenë mundësi të marrin drejtësi të shpejtë dhe të plotë, pa vonesa dhe pa 

diskriminim;  

-nevojën për sigurimin e një mjedisi më të sigurt për viktimat gjatë procesit 

gjyqësor, ku përfshihet mbrojtja e viktimave nga presioni gjatë gjykimit dhe 

ofrimin e mundësive për të dëshmuar në kushte që mbrojnë privatësinë dhe 

dinjitetin e tyre; 

-nevojën e lëshimit të urdhërave të mbrojtjes dhe marrjen e masave 

ndëshkuese ndaj autorëve etj; 

- nevojën për përmirësimin e trajtimit të rasteve të dhunës ndaj grave dhe 

femicidit, përmes trajnimit të gjyqtarëve, etj. 

Në Raportin e Komitetit të Ekspertëve për Veprimin kundër Dhunës ndaj 

Grave dhe Dhunës në Familje (GREVIO) për Shqipërinë6, janë parashikuar 

disa rekomandime për gjykatat për të përmirësuar trajtimin e çështjeve të 

dhunës ndaj grave dhe femicidit. Këto rekomandime janë fokusuar në disa 

                                                 
5Shih raportin e Komitetit CEDAW në: https://documents.un.org/doc/undoc/gen/n23/352/80/pdf/n2335280.pdf 
6 Raporti i parë i vlerësimit tematik për Shqipërinë i Grupit të Ekspertëve për Veprim kundër Dhunës ndaj Grave dhe 

Dhunës në Familje (GREVIO), “Ndërtimi i besimit duke ofruar mbështetje, mbrojtje dhe drejtësi”, shtator 2024. 

Link: https://rm.coe.int/grevio-s-first-thematic-evaluation-report-on-albania/1680b1a0ca ) 
 

https://documents.un.org/doc/undoc/gen/n23/352/80/pdf/n2335280.pdf
https://rm.coe.int/grevio-s-first-thematic-evaluation-report-on-albania/1680b1a0ca


6 

 

aspekte kyçe për të forcuar sistemin e drejtësisë dhe për të siguruar që 

viktimat të marrin mbrojtje dhe drejtësi.  

GREVIO kërkon që gjykatat të bëjnë një përpjekje të madhe për të trajtuar 

me prioritet dhe në mënyrë efikase rastet e dhunës ndaj grave dhe femicidit, 

duke u fokusuar në trajnimin e gjyqtarëve, përmirësimin e zbatimit të 

urdhrave të mbrojtjes dhe sigurinë që viktimat mund të marrin mbrojtje dhe 

drejtësi pa vonesa. 

Bazuar në konstatimet e Observatorit për Femicidet mbi nevojën për forcimin 

e mëtejshëm të rolit të gjykatave në drejtim të trajtimit të çështjeve të dhunës 

me bazë gjinore dhe dhunës në familje përfshirë femicidin dhe në përputhje 

me Rekomandimet e CEDAW dhe GREVIOs,  Avokati i Popullit në ushtrim 

të misionit të tij ligjor në rolin e nxitësit të standardeve më të larta të të 

drejtave dhe lirive të njeriut në vend, bazuar në nenin 63/3 të Kushtetutës ku 

parashikohet se: “Avokati i Popullit ka të drejtë të bëjë rekomandime dhe të 

propozojë masa kur vëren shkelje të të drejtave dhe lirive të njeriut nga 

administrata publike”; si dhe nenin 21/b të ligjit nr. 8454 datë 04.02.1999 

“Për Avokatin e Popullit”, i ndryshuar, ku parashikohet se: “Avokati i 

Popullit paraqet rekomandime për vënien në vend të së drejtës së shkelur tek 

organi administrativ, që, sipas tij ka shkaktuar shkelje të të drejtave dhe 

lirive”,  

R E K O M A N D O N : 
 

Marrjen e masave për nxjerrjen e një Udhëzimi7, i cili të orientojë të gjitha 

gjykatat në vend, që të angazhohen në përmirësimin e mëtejshëm të praktikës 

së trajtimit të çështjeve që lidhen me femicidin dhe dhunën ndaj grave 

nëpërmjet: 
 

1. Mbajtjes së të dhënave të sinkronizuara për të pandehurit, autorët dhe 

viktimat.  

2. Krijimit të një praktike të unifikuar në lidhje me analizën e motivit gjinor 

në çështjet që lidhen me të gjitha format e dhunës ndaj grave.  

3. Marrjes së masave në lidhje me krijimin e mundësive për pyetjen e të 

mbijetuarave nga dhuna dhe trashëgimtarëve të viktimave në ambiente të 

ndryshme nga ambienti ku ndodhet autori, në funksion të shmangies së 

riviktimizimit të tyre.  

4. Trajtimit me vëmendje të shtuar të çështjeve, që lidhen me dhunën ndaj 

grave duke i kushtuar vëmendjen e duhur përshtatjes së llojit të dënimit 

                                                 
7 Neni 97, i Ligjit nr.115/2016 “Për Organet e Qeverisjes së Sistemit të Drejtësisë”, i ndryshuar. 

me nivelin e rrezikshmërisë së autorit, si dhe duke parashikuar në vendim 

detyrimin që dhunuesi të marrë pjesë në programe rehabilituese gjatë dhe 

pas vuajtjes së dënimit.  

5. Kryerjes së një analize të thelluar mbi historikun të dhunës dhe motivet e 

krimit në çdo rast, duke e shtrirë marrjen e informacionit edhe tek 

strukturat e tjera përgjegjëse.  

6. Trajtimit me vëmendje të shtuar të nevojave për mbrojtje të viktimës edhe 

në rastet e mosparaqitjes së saj gjatë shqyrtimit gjyqësor të çështjes, duke 

caktuar masa mbrojtëse që mundësojnë mbrojtjen e integritetit dhe 

adresimine nevojave të saj.  

 

Për qëndrimin që do të mbani dhe masat që do të merrni në zbatim të këtyre 

rekomandimeve, të vihemi në dijeni brenda afatit 30 ditor, parashikuar nga 

neni 22 i Ligjit nr. 8454, datë 04.02.1999 “Për Avokatin e Popullit”, të 

ndryshuar. 

Duke besuar në mirëkuptimin dhe bashkëpunimin tuaj, 

 

 

KOMISIONERE 

 

 VILMA SHURDHA 

 

 

 


